
Dell’Aneide
Canto i.





69.




A lo tiempo de chisso regnarranno
Rommolo, e Remmo, e le vertute sante,
Che lo Tempio de Giano chiuderanno
Co chiave, e mascature de diamante.
E co ciento catene legarranno
Lo Forore llà dintro, e lo forfante,
Comme cane arraggiato pe la pena,
Darrà sempe de muorzo a la catena.




70.




Accossi disse, e se chiammaje de pressa
Mercurio, azzò a Cartagene volasse,
E tanta ’mbroglie llà tessa, e retessa,
Che ad Anea non se chiudano li passe:
E azzò da chella bona Prencepessa,
Che non sapea li Fate, s’alloggiasse,
Facennolo de chiù senza sospetto
Patrone de la casa, e de lo lietto.




71.




Vola chillo de Libia a li paise,
E fà tanta de ’mbroglie, e ’mbroglietelle,
Che à Cartagene pò li Trojanise
Non cè pagaro datie, ne gabelle.
Già fatto haveano li Cartagenise
’Mmiero d’Anea li core tennerielle:
Mà chiù de tutte chillo de Didone
Tiennero è fatto comme no permone.




72.




D’Anea la mente comme no molino
Fece la notte, e fatto appena juorno,
Dove l’havea lo viento, e lo destino
Jettato, vo spiare a lo contuorno.
E ’nformare li suoje si llà vecino, 
(Non c’era autro che vuosche attuorno attuorno)
Terra  nce fosse d’huommene habetata,
O tana d’urze, ò cufece salata.

